
				Halaman ini tervalidasi



TAO TEH KING.








Boeat terbebas dari gontjangannja kakaloetan doenia orang moesti tjotjokin diri dengen Tao, seopaja bisa dapet persatoean dengen itoe kakwasa'an jang paling tinggi. Sabagi djoega saorang jang menoentoet Kabedjikan atawapoen Kaboesoekan masing-masing nanti bersatoe dengen itoe sifat jang ia oetamaken, begitoe poen siapa jang rapet hati dengen Tao aken ditrima oleh kaoem jang memoedja kabesarannja Tao (Taoist), sedeng jang mentjari Kabedjikan aken disamboet dengen girang oleh golongan Bedjik, dan jang bersatoe dengen Kaboesoekan aken disamboet dengen kagirangan oleh golongan orang boesoek jang bersedia aken kasih apa-apa padanja jang bersifat boesoek djoega.


Dengen ini katerangan Lao Tze maoe bilang, manoesia poenja sifat diri ada bergantoeng pada apa jang ia paling oetamaken, jang nanti timboelken kakoeatan saling menarik antara sifat-sifat jang sama, atas dasar „bangsa mentjari bangsa". Apa ia aken naek ka poentjak kasoetjian paling tinggi atawa terdjeroemoes ka dalem loempoer patjombèran paling mesoem, itoe ada bergantoeng pada iapoenja toedjoean sendiri. Kapan ada orang jang ingin bersatoe pada Tao tapi selaloe gagal, itoelah boekan Tao jang djaoeken diri, hanja kerna kapertjaja'annja masih koerang tegoeh, atawa djalannja masih koerang tetep dan banjak menjimpang, hingga tida bisa dapetken penjamboetan jang sapenoeh-penoehnja. (Ajat 5-11).

